
Sidang Jumaat yang dirahmati sekalian, 

Dalam perhimpunan yang berkat di Sayyidul Ayyam tika ini, 

marilah bersama kita perteguhkan ketakwaan kepada Allah SWT 

dengan memastikan setiap perintahnya ditunaikan dan setiap 

larangan-Nya dielakkan. Sesungguhnya orang yang benar-benar 

bertakwa pasti akan memperoleh hati yang tenang dan jiwa yang 

lapang. 

 



Hadirin yang dimuliakan Allah,  

Sebelum melanjutkan bicara, suka khatib memberi peringatan. 

Marilah kita tinggalkan perbuatan lagha yang bertentangan 

dengan sunnah serta adab iaitu tindakan yang memesongkan 

perhatian daripada mendengar khutbah dan isi kandungannya. 

Ini termasuklah perbuatan berbual-bual, tidur dengan sengaja 

dan bermain telefon bimbit. Bagi melengkapi kewajipan solat 

Jumaat hari ini, marilah kita menghayati bicara mimbar yang 

bertajuk: “Rehatkan hati dikala musibah”. 

 

Sidang Jumaat yang dirahmati Allah, 

Bagi menghayati makna zikir sehingga meresap ke dalam hati ia 

memerlukan ilmu, amalan dan latihan. Mari kita fahami apakah 

kesan yang sepatutnya di rasa oleh hati ketika berzikir, 

antaranya: 

Pertama: Rasa kehambaan. 

Apabila diuji dengan kesempitan hidup, kekeluargaan harta, 

kehilangan anak, ditimpa penyakit dan sebagainya, seorang yang 



beriman yang memiliki rasa kehambaan akan sedar bahawa 

semua itu hakikatnya datang daripada Allah SWT. 

Kedua: Rasa bertuhan. 

Rasa kehambaan yang serba lemah itu, mesti diimbangi oleh rasa 

bertuhan. Apabila kita rasa lemah, timbul pergantungan kepada 

yang Maha Kuasa. 

Kenangkanlah kembali, peristiwa nabi  صلى الله عليه وسلم memujuk sahabatnya 

Abu Bakar as-Siddiq ketika mereka berdua dikejar musuh dalam 

peristiwa hijrah. Pujukan yang penuh makna itu dirakamkan 

Allah SWT dalam surah at-Taubah ayat 40 yang bermaksud: 

“Kalau kamu tidak menolongnya (Nabi Muhammad صلى الله عليه وسلم ) maka 

sesungguhnya Allah telah pun menolongnya, iaitu ketika kaum 

kafir (di Mekah) mengeluarkannya (dari negerinya Mekah) 

sedang ia salah seorang dari dua (sahabat) semasa mereka 

berlindung di dalam gua, ketika ia berkata kepada (sahabatnya): 

“Janganlah engkau berdukacita, sesungguhnya Allah bersama 

kita”. 

 



Maka Allah menurunkan semangat tenang tenteram kepada 

Nabi Muhammad صلى الله عليه وسلم dan menguatkannya dengan bantuan 

tentera (malaikat) yang kamu tidak melihatnya. Dan Allah 

menjadikan seruan (syirik) orang-orang kafir terkebawah (kalah 

dengan sehina-hinannya), dan kalimah Allah (Islam) ialah yang 

tertinggi (selama-lamanya), kerana Allah Maha Kuasa, lagi Maha 

Bijaksana”. 

Ketiga yang memahami hikmah daripada ujian. 

Hikmah hanya dapat difahami setelah melalui mehnah (ujian) 

iaitu didikan langsung daripada Allah melalui ujian-ujiannya. 

Rasulullah bersabda صلى الله عليه وسلم yang bermaksud: 

“Perumpamaan orang yang beriman apabila ditimpa sakit atau 

demam, bagai besi yang dimasukkan ke dalam api, lalu hilanglah 

karatnya (tahi besi) dan tinggal lah yang baik sahaja”. 

 

Sidang jemaah yang dirahmati, 

Demikianlah rasa yang sewajarnya ada ketika mengingati Allah 

sewaktu mengharungi ujian dalam kehidupan khususnya tatkala 



menghadapi musibah Covid-19 ini. Bawalah hati kita berehat dan 

rehat sebenar ada di dalam zikir. Dan zikir yang paling besar 

adalah solat. Oleh kerana itulah Rasulullah صلى الله عليه وسلم sering menyuruh 

Saidina Bilal supaya azan dengan kata yang memujuk: 

Maksudnya: “Rehatkan kami dengan solat wahai Bilal”. 
 
Sidang jemaah yang dirahmati Allah, 
Mengakhiri khutbah pada tengahari ini, dapat kita simpulkan 
bahawa: 
 
Pertama: Ingatlah bahawa setiap kita tidak terlepas daripada 
menerima ujian yang telah disediakan Allah sebagai pengukur 
keimanan.  
 
Kedua: Amalkan zikir harian setiap kali selepas solat 

sebagaimana disarankan oleh Rasulullah صلى الله عليه وسلم. 
 
Ketiga: Jadikanlah solat sebagai sebaik-baik amalan untuk 
merehatkan hati dan minda, kerana ia adalah zikir utama yang 
menghubungkan manusia dengan Pencipta-Nya.  
 
 
 



Marilah kita hayati kata hikmah ini: 
 
“Allah melapangkan bagimu supaya engkau tidak selalu dalam 
kesempitan, dan Allah menyempitkan bagimu supaya engkau 
tidak hanyut dalam kelapangan, dan Allah melepaskan engkau 
dari keduanya (lapang dan sempit) supaya engkau tidak 
bergantung kepada sesuatu selain Allah SWT”. 

Ya Allah dengan sifatMu yang Maha Pemurah dan Maha 

Mendengar! Kami hambaMu yang lemah merayu kepadaMu 

agar engkau angkat dan hilangkan segara wabak penyakit    

Covid-19 yang sedang melanda kami agar dapat kami 

melaksanakan syiarMu dengan sempurna.  

 Ya Allah jadikanlah kami dan keturunan kami orang-orang yang 

istiqamah mendirikan solat secara berjemaah serta 

mengeluarkan zakat dan waqaf. Rahmatilah kehidupan mereka. 

Sesungguhnya hanya kepadaMu jua Ya Allah, doa kami mohon 

diperkenankan dan diterima. 

